
Introducziun 
Il rapport da studi davart discriminaziun e violenza sexualisada pervia da la schlattaina (incl. trans-
identitad) e da l’orientaziun sexuala en l’Armada svizra sa basa sin in’enquista ch’è vegnida fatga 
la primavaira 2023 dal Servetsch Dunnas en l’Armada e Diversitad (DeAD) en il rom da la strategia 
d’egualitad da la Confederaziun 2030 ed en collavuraziun cun l’institut da retschertgas socialas You-
Gov Svizra (antruras LINK). Envidads a l’enquista èn vegnids tut las appartegnentas da la furmaziun 
da l’Armada svizra (n= 2085, stadi schaner 2023) ed in dumber correspundentamain aut d’appar-
tegnents da l’armada (n= 1869), tschernids represchentativamain tenor lingua uffiziala (tud, fr, tal) e 
categoria da grad.

La relevaziun da las datas ha gì lieu dal schaner fin il mars 2023. 1126 persunas han participà a l’enquista. 
La participaziun è stada anonima e voluntara. Ord vista administrativa èn 32.1 % da las participantas  
e dals participants masculin e 67.9 % feminil. Areguard la distribuziun linguistica èn 67.7 % germanofons, 
25.9 % francofons e 6.4 % italofons. Las datas furneschan in maletg represchentativ da la situaziun  
da las appartegnentas da l’armada. Constataziuns areguard ils appartegnents da l’armada masculins u  
queer na pon betg vegnir generalisadas, perquai ch’ellas n’èn betg represchentativas. Quellas vegnan 
tractadas sco indizis. Ultra da las dumondas quantitativas hai dà pliras pussaivladads da far remartgas ed  
indicaziuns en furma libra. Qua han 733 persunas scrit 2127 commentaris. Quels èn vegnids evaluads  
quantitativamain e qualitativamain. Ils commentaris citads en il rapport èn mintgamai vegnids trans-
latads en la lingua dal rapport. La lingua originala è inditgada en parantesa, gist sco l’orientaziun 
sexuala da las interrogadas e dals interrogads – sche quella è relevanta.

Ils resultats mussan: Discriminaziun e violenza sexualisada verbala, nunverbala e corporala (da com-
mentaris e gests resentids sco offendents fin a greva violenza corporala) pervia da la schlattaina e/u da  
l’orientaziun sexuala èn derasadas en l’Armada svizra. Cunzunt minoritads, en quest cas dunnas ed 
appartegnents da l’armada betg eterosexuals u trans, fan l’experientscha da discriminaziun e violenza 
sexualisada. I na sa tracta betg da cas singuls. Anzi, discriminaziun e violenza sexualisada èn entre
tschadas cun la cultura organisatorica da l’Armada svizra.

Ina cultura organisatorica che cumpiglia discriminaziun e violenza (sexualisada) indeblescha l’armada  
e sias appartegnentas ed appartegnents. L’Armada svizra vul perquai surpigliar sia responsabladad e  
sia incumbensa da furmaziun ed intervegnir ed agir cunter discriminaziun e violenza sexualisada. Per far 
quai metta ella, sco exponì en la «Vision 2030», l’uman en il centrum ed adoptescha tranter auter ina 
cultura da sbagls e d’emprender. Quai rinforza ils dretgs da las appartegnentas e dals appartegnents da  
l’armada, la prestaziun e l’abilitad da sa defender sco er la forza innovativa da l’armada. La transiziun 
tar ina cultura d’inclusiun ha gia cumenzà. Ina maioritad dal cader s’engascha per ina toleranza nulla 
envers discriminaziun.

Differentas furmas da discriminaziun e violenza sexualisada eran ditg acceptadas en Svizra ed il trac-
tament inegual era savens francà da la lescha. Damai èn discriminaziun pervia da la schlattaina e/u da 
l’orientaziun sexuala, sexissem e violenza sexualisada anc adina preschents en tut ils secturs da la vita 
sociala. Studis e rapports tematiseschan lur derasaziun per exempel en Baselgias, la tgira, la gastrono-
mia, il sport, il sectur da las scolas autas, la branscha da construcziun sco er en autras armadas.

Igl è pia in duair da l’entira societad da metter en la pratica las obligaziuns per la protecziun cunter 
discriminaziun e per l’egualitad da las schlattainas. L’Armada svizra vegn a contribuir il sieu e furmar  
ed accumpagnar las persunas uschia durant il servetsch militar ch’ellas èn conscientas dals dretgs  
da mintgin e sa cumportan envers auters en moda correspundenta e cun respect, saja quai entaifer u 
ordaifer l’armada.

1	 Discriminaziun e violenza sexualisada pertutga tut las gruppas tenor schlattaina ed  
orientaziun sexuala en l’Armada svizra, schebain ch’en dimensiuns differentas

Las datas dal studi preschent mussan ch’ils appartegnents da l’armada da tut las schlattainas ed orien
taziuns sexualas èn pertutgads sco gruppa da discriminaziun e violenza sexualisada. Violenza  
sexualisada è en quest studi in term general per violenza sexualisada verbala (cun pleds), nunverbala 
(senza pleds) e corporala.

Las persunas che han inditgà d’esser pertutgadas da discriminaziun e violenza sexualisada e quellas 
che n’èn betg segiras, sche quai è il cas, vegnan enumeradas separadamain per motivs da transparenza. 
Per la valitaziun vegnan ellas dentant quintadas ensemen. A basa da retschertgas e da la lavur en il 
sectur da l’egualitad, diversitad ed inclusiun èsi enconuschent che persunas ch’èn intschertas, sch’ellas 
èn pertutgadas da discriminaziun e violenza sexualisada, èn il pli savens effectivamain pertutgadas 
da talas. (Hassan & Sanchez-Lambert 2019, 47; Hlavka 2014, 8). In commentari d’ina appartegnenta da 
l’armada (tud) exemplifitgescha questa intschertezza: «Tscherts schuldads ans han guardà pitgiv,  
han discurrì per franzos da noss corps e ditg ch’els hajan il dretg sin nus. Ed els han fatg commentaris 
indecents. Ma jau na sun betg segira, sche quai tutga tar quest tema.»

Var la mesadad da las interrogadas e dals interrogads (49.6 %) inditgescha d’esser stada pertutgada da  
discriminaziun en l’Armada svizra (gea: 35.8 %; intschert: 13.8 %). Da las interrogadas e dals interrogads  
han 40.1 % inditgà d’avair subì violenza sexualisada en l’Armada svizra (gea: 30.2 %; intschert: 9.9 %). 
Dunnas èn pertutgadas considerablamain pli savens ch’umens. Umens cis betg eterosexuals èn cunzunt  
pertutgads da violenza sexualisada verbala. Violenza sexualisada verbala è en general derasada il pli 
fitg, suandà da violenza sexualisada nunverbala e violenza corporala. Sche las gruppas na vegnan betg 
cumparadas, na datti naginas differenzas statisticamain relevantas. En tals cas na vegn quai damai 
betg approfundà. Quai vala per l’entir rapport da studi.
 

Las differentas furmas da violenza sexualisada na pon savens betg vegnir distinguidas precis. Anzi, ellas 
èn colliadas ina cun l’autra e furman in continuum, dal qual in pol correspunda a commentaris sexi
stics ed omofobs e tschel a constricziun sexuala, violaziun u femicidi/omicidi (Schüz et al. 2021, 2). Sche 

violenza sexualisada verbala vegn considerada sco normala e betg privlusa, dat quai via libra a furmas  
da violenza sexualisada anc pli gravantas. Quai exemplifitgescha in’appartegnenta da l’armada (tud): 
«I cumenza cun sgnoccas lissas, commentaris e tschertas remartgas. Sin il telefonin survegn ins messadis, 
dumondas sexualas, videos pornografics etc. Sco proxim suondan mulestas sexualas corporalas.»

La statistica mussa che persunas pertutgadas da discriminaziun han ina ristga duas giadas uschè auta 
da subir violenza sexualisada corporala en l’Armada svizra. Sche persunas han subì ina giada violenza 
sexualisada verbala en l’Armada svizra, s’augmenta en la prova dal studi preschent la ristga da daventar 
victima da violenza sexualisada corporala a l’intern da l’organisaziun per il dubel e mez ed en cas  
d’experientschas da violenza sexualisada nunverbala per pli che sis giadas.

2	 Discriminaziun e violenza sexualisada na vegnan betg adina classifitgadas sco talas: 
86.2 % da las participantas e dals participants han gia fatg experientschas che pon vegnir 
classifitgadas sco violenza sexualisada

Retschertgas davart cas da discriminaziun e violenza sexualisada mussan ch’ins obtegna descripziuns pli 
exactas e cifras pli autas cun dumondas da circumscriver experientschas concretas che cun dumondas 
singulas da natira generala. Quai damai che las respostas vegnan uschia sfalsifitgadas damain da senti-
ments subjectivs (Walby & Myhill 2001, 515). Confurm a quai datti en il studi preschent ina differenza 
considerabla tranter las indicaziuns subjectivas da cas da discriminaziun e/u violenza sexualisada e las 
descripziuns d’experientschas da situaziuns concretas, las qualas han dà, sco spetgà, cifras pli autas.

Igl è vegnì interrogà, sche persunas sajan stadas pertutgadas tranter auter da «remartgas u sgnoccas 
sexisticas», «sguards inadequats», «tschivlar e/u gests indecents» fin ad «acts sexuals (empruvads)  
nungiavischads». Da tut las participantas e participants èn 86.2 % almain stads en ina da quellas situa
ziuns. Be 13.0 % han respundì cun «mai» a tut las situaziuns da violenza sexualisada interrogadas  
(0.8 % nagina indicaziun).

Las datas repartidas tenor schlattaina ed orientaziun sexuala confirman che tut las gruppas han fatg 
l’experientscha da situaziuns che pon vegnir classifitgadas sco violenza sexualisada, umens cis etero
sexuals dentant cun 68.9 % considerablamain pli darar che dunnas (93.2 % da las dunnas cis betg etero-
sexualas, 94.2 % da las dunnas cis eterosexualas e 96.8 % da las dunnas/persunas trans) e ch’umens  
cis betg eterosexuals (94.1 %, umens/persunas trans 68.4 %).

3	 Motivs per discriminaziun: La cultura organisatorica da l’Armada svizra sco motiv  
communabel per discriminaziun d’umens, da dunnas e da persunas queer

La schlattaina è vegnida numnada il pli savens sco motiv per discriminaziun en l’Armada svizra da las 
persunas che han inditgà d’esser pertutgadas da discriminaziun. 89.6 % da las dunnas pertutgadas 
han inditgà d’esser vegnidas svalitadas en l’Armada svizra pervia da lur schlattaina. Quai correspunda 
a 51.8 % da tut las dunnas che han participà al studi. Tar ils umens èsi 12.5 % (3.3 % da tut ils umens 
che han participà). 

Umens betg eterosexuals èn pertutgads il pli savens da discriminaziun pervia da l’orientaziun sexuala 
(70.0 %), suandà da dunnas betg eterosexualas (21.1 %). Dunnas betg eterosexualas inditgeschan  
plitost da vegnir discriminadas pervia da lur schlattaina che pervia da lur orientaziun sexuala. Dunnas 
ed umens eterosexuals percunter attribueschan cas da discriminaziun be darar a lur orientaziun  
sexuala (2.0 %, resp. 2.4 %). 

Discriminaziun pervia da la transidentitad è vegnida numnada dad 1.1 % da tut las interrogadas ed 
interrogads tar quai, resp. dad 11.1 % dals appartegnents da l’armada trans. 19.9 % han inditgà da  
vegnir discriminads en l’Armada svizra pervia d’autras caracteristicas che la schlattaina e/u l’orientaziun 
sexuala (guarda 4.4).

Umens, dunnas e persunas queer èn pertutgads dischequilibradamain da discriminaziun. Tut las trais 
gruppas numnan dentant mintgamai la structura organisatorica sco il motiv communabel ed il pli 
frequent per lur discriminaziun. Ina cultura organisatorica conserva ed influenzescha ils musters da 
pensar, sentir ed agir prevalents da l’organisaziun. En l’armada influenzescha ella per exempel, quant 
amicablamain ch’ils camarats collavuran. Ella cumpiglia actualmain dentant er discriminaziun e  
violenza sexualisada. Perquai vegn ella numnada da las interrogadas e dals interrogads sco motiv per  
la pli gronda derasaziun da discriminaziun en l’Armada svizra ch’en la societad en general.

La basa da las datas èn las respostas a la dumonda, sche umens, dunnas e persunas queer vegnian 
discriminads dapli, medem u damain en l’Armada svizra ch’en la societad en general. L’evaluaziun 
suandanta sa referescha als 5.6 % che han inditgà ch’umens vegnian discriminads dapli en l’Armada 
svizra, als 26.5 % che han inditgà il medem per las dunnas ed als 22.3 % che han inditgà quai per  
persunas queer.

Il motiv per discriminaziun cumpartì e mintgamai numnà il pli savens da tut las trais gruppas è  
quella cultura organisatorica che permetta discriminaziun, tar la quala discriminaziun n’ha naginas 
consequenzas e na vegn ni persequitada ni punida, sco er l’existenza d’ina cultura machistica. 

Sco motiv per la pli auta discriminaziun da dunnas inditgeschan 69.8 % l’obligaziun da servetsch unila-
terala ed il consequent status da minoritad. Segund las indicaziuns avertas resulta che questa opiniun  
sa basa sin la supposiziun ch’ina relaziun tranter las schlattainas pli eguala avess automaticamain per 
consequenza damain discriminaziun, perquai che dunnas na furmassan betg pli ina minoritad. Quest 
argument sa basa sin l’idea che minoritads vegnian adina discriminadas e che quellas stoppian daventar 
maioritads per betg pli vegnir discriminadas. Il dretg davart la protecziun cunter discriminaziun per-
cunter sa basa sin la norma che persunas duain vegnir tractadas en moda equivalenta, e quai indepen-
dentamain dal fatg ch’ellas fan part d’ina minoritad u d’ina maioritad. L’impurtanza da la protecziun 
da las minoritads vegn cunzunt accentuada da persunas queer. Qua vegn inditgà fitg savens sco motiv 
per discriminaziun che la correctezza politica manchia e che persunas na mussian perquai nagin respect.

Er areguard la pli auta discriminaziun d’umens en l’armada han las interrogadas ed ils interrogads 
inditgà l’obligaziun da servetsch unilaterala, dentant per auters motivs che tar las dunnas. Insaquants 
umens sa sentan discriminads, perquai che l’obligaziun reguarda be els. Auters sa sentan dublamain 
discriminads, perquai ch’els ston far servetsch militar, ma vegnian tenor lur manegiar tractads mender 
che las dunnas che fan servetsch voluntar. 

En pli vegnan numnadas dinamicas da gruppa sco motivs per discriminaziun, sco la svalitaziun d’ina 
minoritad tras ina maioritad u er la supposiziun che persunas queer e dunnas na tutgian betg al militar.

4	 Discriminaziun e violenza sexualisada vegnan percepidas differentamain tut tenor gruppa
Sco che surpassaments e svalitaziuns da dunnas, umens e persunas queer vegnan percepids, quai vegn 
exprimì en las indicaziuns avertas. Entant che las cifras mussan las dimensiuns quantitativas dals cas 
(guarda 1 e 2), permetta l’analisa da las indicaziuns avertas da chapir ils musters da pensar, sentir ed 
agir quotidians ed uschia cunzunt da pertschaiver pli concret la cultura organisatorica. L’evaluaziun da 
las indicaziuns avertas gida a differenziar l’analisa dal problem. Quai permetta da sviluppar mesiras 
adattadas. 

4.1	 Sexualisaziun e misoginia engrevgeschan il servetsch militar a dunnas en l’armada
Las indicaziuns avertas mussan che sexissem e surpassaments èn per bleras dunnas en l’armada ina 
part da lur mintgadi ed engrevgeschan lur carriera militara. Tranter las indicaziuns vegnan tematisadas 
il pli savens violenza sexualisada verbala (numnà da 469 persunas) ed il tractament inegual da dunnas 
(descrit da 443 persunas). Da violenza sexualisada verbala fan tranter auter part commentaris sexistics 

(485 descripziuns), mulestas sexualas (226 descripziuns), remartgas ch’expriman la supposiziun che 
dunnas sajan en l’armada per chattar blers partenaris sexuals (168 descripziuns), currellas davart la vita 
sexuala (79 descripziuns) u scumessas, davart tgi che ha gì u vegn ad avair cura e cun tgi contact sexual 
(20 descripziuns). 

Da violenza sexualisada nunverbala èn dunnas pertutgadas en l’armada, sch’i vegn tschivlà suenter  
ad ellas, en cas da sguards mulestus e sguards pitgivs senza retegnientschas u tras exibiziunissem.  
Tar las indicaziuns vegn questa furma da violenza descritta da 231 persunas. Pli darar (menziunà da 
142 persunas) vegni rapportà da musters repetitivs da violenza sexualisada corporala en furma  
d’abus corporals durant far la duscha u durmir, da contacts e bitschs nungiavischads e darar da vio
laziun empruvada ed exequida.

Tras sexualisaziun vegnan savens contestadas las cumpetenzas (162 cas descrits), la cundecisiun (32 cas)  
e l’autoritad necessaria per funcziuns directivas (84 cas) da dunnas. A medem temp vegnan dunnas 
colliadas tenor 43 commentaris ad acts che reguardan il tegnairchasa. Visavi dunnas vegni per exempel  
ditg ch’ellas sajan gia occupadas avunda cun survegnir uffants. I na rendia betg da las promover, per-
quai ch’ellas daventian tuttina mammas en insaquants onns e stoppian lura star a chasa. 212 giadas vegni 
rapportà da misoginia. I vegn ditg che dunnas en l’armada turmentian lur umens, che dunnas ch’aspi-
rian ad ina posiziun da cader en l’armada «chastreschian» uschia perfin lur partenari (uffiziera, tud). En 
quests commentaris sa manifestescha cleramain ch’intgins umens insistan sin lur idea da la relaziun 
ierarchica tranter las schlattainas. Dunnas ch’entran en la sfera masculina dal servetsch militar vegnan 
resentidas sco attatgas directas sin la relaziun da las schlattainas tradiziunala. Betg be ina part dals  
umens resenta quai uschia, er intginas dunnas cumpartan questa posiziun.

Tar il tractament inegual da dunnas tutga l’exclusiun tras infrastructura u communicaziun (menziunà 
148 giadas). Appartegnentas da l’armada scrivan ch’ellas na retschaivian betg infurmaziuns, perquai 
ch’ellas dorman en autras localitads, e ch’ils alloschis separads (p.ex. distants u isolads) augmentian la 
distanza sociala.

Fundamentala per las differentas furmas d’exclusiun è la svalitaziun da feminilitad. Il pli evident è quai tar  
las 158 persunas che han scrit che dunnas en l’Armada svizra na vegnian betg cumprendidas u sajan 
explicitamain malvesidas. 115 giadas vegni descrit che criteris differents vegnian applitgads tut tenor  
schlattaina. Quai sa mussa per exempel, cunquai ch’umens vegnan intimads da prestar dapli che dunnas 
u sch’i vegn contestà che dunnas dastgan sa lamentar e s’engaschar per lur dretgs pervia dal servetsch 
voluntar.

Malgrà experientschas da discriminaziun e violenza sexualisada menziunan dunnas er explicitamain 
ch’il servetsch saja sta in’experientscha positiva, ma ch’el fiss anc stà meglier senza quellas experien
tschas negativas.

4.2	 Umens fan experientschas da discriminaziun e violenza sexualisada,  
ma scrivan strusch da quai

Er umens èn pertutgads da discriminaziun e violenza sexualisada. Cun 12.5 % dals participants in-
terrogads tar quai inditgeschan els pli darar d’esser stads pertutgads da discriminaziun pervia da la 
schlattaina – cumpareglià cun 89.6 % da las dunnas interrogadas tar quai. En cumparaziun cun dunnas 
inditgeschan umens pli savens da vegnir discriminads pervia d’auters aspects, numnadamain l’orienta-
ziun sexuala, la biografia da migraziun, rassissem, la lingua u il corp.

Dals umens vegni spetgà ch’els sajan ferms e na confessian naginas vulneraziuns, mabain las supportian 
(Lenz 2011, 362). Damai èsi pli grev per umens d’identifitgar experientschas da discriminaziun e violenza 
sco talas u schizunt da las rapportar. 45.6 % da tuttas e tuts interrogads èn da l’avis ch’i na vegnia betg 

cartì en l’Armada svizra ch’i dettia violenza sexualisada d’umens visavi umens. Tar violenza sexualisada 
da dunnas visavi umens èsi 58.0 %. Medemamain suppona ina maioritad considerabla che violenza 
sexualisada visavi umens saja en general in grond tabu (76.3  %). A medem temp è ina maioritad da 
63.2 % da l’opiniun che violenza sexualisada visavi umens na saja nagin grond problem en l’Armada 
svizra. Dunnas stiman en quest reguard la dimensiun da violenza sexualisada da dunnas visavi umens 
pli auta ch’ils umens. En tut resulta in maletg cuntradictoric. Per l’ina è violenza sexualisada masculina 
in tema tabuisà e na para betg credibla. Per l’autra na para quella betg d’esser in grond problem.  
Quai augmenta la probabilitad che violenza sexualisada visavi umens vegnia survesida, sutstimada e 
consequentamain ni rapportada ni sancziunada.

Las participantas ed ils participants èn vegnids interrogads davart quatter situaziuns differentas da 
violenza (sexualisada) d’umens visavi umens sco er da dunnas visavi umens. Per resguardar la stigma-
tisaziun particularmain ferma e la tabuisaziun da violenza sexualisada visavi umens, è la dumonda 
davart violenza masculina vegnida formulada damain explicita. Las datas mussan: 37.6 % da tut ils 
umens interrogads han almain subì ina da las quatter situaziuns da violenza sexualisada cun umens. Il 
pli savens vegnan numnads surpassaments sco er situaziuns, en las qualas ins è vegnì turmentà dad  
in um. En cumparaziun cun quai èn umens pertutgads pli darar da situaziuns, en las qualas in auter um 
vegn memia damanaivel ad els. Umens betg eterosexuals èn pertutgads trais giadas uschè savens da 
las situaziuns interrogadas ch’umens eterosexuals. 

Pli darar che violenza sexualisada d’umens visavi umens, en relaziun cun la pitschna quota da dunnas 
en l’armada dentant remartgabel, è violenza sexualisada da dunnas visavi umens. Da tut ils umens 
interrogads han 13.5 % almain subì ina da las quatter situaziuns cun dunnas.

Violenza sexualisada visavi umens vegn tematisada en las indicaziuns avertas ordvart darar e mo spo
radicamain ord atgna perspectiva. In dals paucs raquints or d’atgna experientscha è d’in schuldà 
(tud) che descriva, co ch’in furier ha «tratg giu ad el las chautschas dal pigiama en la posiziun d’attent 
davant auters collegas, uschia ch’ins ha vesì ses penis». In schuldà relata da violenza sexualisada visavi 
umens e condemna en quest connex cunzunt rituals d’iniziaziun umiliants e privlus. La pli frequenta 
violenza visavi umens betg eterosexuals vegn er tematisada en las indicaziuns, sco che la proxima 
secziun precisescha.

4.3	 Persunas queer suffreschan sut omofobia e transfobia
Persunas queer furman cun 15.1 % (minoritad sexuala e da schlattaina) ina part surprendentamain 
gronda da las participantas e dals participants da l’enquista. Tenor in studi internaziunal davart mino-
ritads sexualas e da schlattaina è la quota da persunas betg eterosexualas e/u trans da l’enquista da 
l’Armada svizra schizunt levamain sur la media da 13 % mesirada per la Svizra (Ipsos 2023, 2). La quota 
da persunas nunbinaras da l’enquista è cun 4.1 % percunter levamain sut las indicaziuns per la Svizra 
da 6 % (ebd.). Cunquai sa mussa er en l’Armada svizra la creschenta visibilitad e realitad da la diversitad 
sexuala e da schlattaina. Questas cifras pon dentant er star en connex cun ina tscherta auto-selecziun. 
Savens participeschan persunas particularmain interessadas ad enquistas, saja quai pervia d’ina posiziun 
spezialmain positiva u negativa envers las dumondas (Liedl & Steiger 2024, 4). Quai po declerar l’auta 
quota da participaziun da persunas queer (ed er da dunnas).

Persunas queer èn pertutgadas pli savens che la media da discriminaziun e violenza sexualisada ed èn  
confruntadas cun cumportaments e commentaris omofobs e transfobs. Quai vegn rapportà en las  
indicaziuns avertas da 104 persunas. Quellas demussan ina tscherta normalitad da terms e commentaris 
omofobs. In uffizier (per gronda part eterosexual, fr) scriva per exempel: «Tgi che ha terminà la scola  
da recrut senza esser vegnì numnà almain ina giada ‹svuchtel›, ‹tgilat› u sumegliant, auzi il maun.» Plina-
vant vegn omosexualitad masculina mess a pèr cun flaivlezza (32 cas). Quai correspunda a l’idea pre-
dominanta da masculinitad militara (Connell 2015, 131f; Gopal 2023, 34). Dunnas en l’armada vegnan 

numnadas per ingiuria lesbas u femnuns (senza uffants) (25 cas) independentamain da lur orientaziun 
sexuala. En quest reguard vegnan contestadas lur caracteristicas tipicamain ‘feminilas’ sco eterosexua-
litad ed ellas vegnan associadas – schegea ch’en moda stigmatisanta – cun fermezza. 

Be paucas da las indicaziuns sa refereschan a transfobia. Perquai statti avert, sch’i sa tracta en l’Armada 
svizra da cas singuls u discriminaziun sistematica da persunas trans. Las cifras davart experientschas da 
crims d’odi en la Svizra 2022 concernent transfobia (Markwalder et al. 2023, 20) sugereschan ch’i sa 
tracta d’in problem da la societad ch’è er da vesair en l’Armada svizra. 

4.4	 Persunas pertutgadas pervia d’auters aspects sco biografia da migraziun,  
rassissem, lingua, vegliadetgna u religiun

Il studi preschent metta il focus sin experientschas da discriminaziun e violenza sexualisada pervia da 
la schlattaina e/u l’orientaziun sexuala. Ulteriurs motivs per discriminaziun subida en l’Armada svizra han 
117 persunas (10.4 % da tut las interrogadas ed interrogads) inditgà. Cunzunt biografia da migraziun, 
rassissem, corp, religiun, regiun d’origin, vegliadetgna e lingua èn vegnids numnads – per part en cum-
binaziun cun la schlattaina e/u l’orientaziun sexuala.

Intginas persunas vegnan discriminadas areguard plirs tratgs. I vegnan per exempel rapportads com-
mentaris rassistic-sexistics ed appartegnentas da l’armada italofonas u francofonas descrivan lur  
discriminaziun multipla a basa da schlattaina e lingua, per exempel sche lur accent franzos durant 
discurrer tudestg vegn associà cun sex al telefon.

5	 Auturs da discriminaziun e violenza tenor grad e schlattaina
Las dumondas, tgi che commetta discriminaziun en l’Armada svizra, è vegnida respundida da las  
420 persunas (37.3 % da tut las interrogadas ed interrogads) che han inditgà ordavant d’esser  
stadas pertutgadas da discriminaziun pervia da lur schlattaina, lur orientaziun sexuala, lur identitad 
trans u ina cumbinaziun da quests motivs.

Cun 96.9 % è la quota da quels ch’èn vegnids discriminads d’umens fitg auta, a medem temp dentant 
levamain pli bassa che la quota d’umens en l’Armada svizra en total (98.6 %). Las indicaziuns davart 
discriminaziun tras dunnas èn cun 40.7 % bain damain frequentas che quellas davart discriminaziun 
tras umens, en relaziun cun la quota da dunnas dad 1.4 % en l’Armada svizra dentant fitg autas.

Areguard il grad e la schlattaina vegnan schuldads (masculins, incl. appuntads e primappuntads)  
numnads il pli savens sco auturs da discriminaziun (49.6 % – quels furman 70.0 % da l’armada), suandà 
da sutuffiziers da milissa (44.9 % – quels furman 19.4 % da l’armada), uffiziers da milissa (39.0 % –  
quels furman 10.6 % da l’armada), uffiziers professiunals (37.6 %) e sutuffizials professiunals (34.6 %). 
Militars da professiun (uffiziers e sutuffiziers) furman en tut 1.1 % da l’Armada svizra. La quota pli auta 
da dunnas che vegnan numnadas sco auturas da discriminaziun han las sutuffizieras da milissa cun 
10.3 % (35.7 % dal total dad 1.4 % da dunnas en l’Armada svizra èn sutuffizieras, quai munta 0.5 % da 
l’effectiv total da l’Armada svizra). En relaziun cun la gruppa correspundenta è la discrepanza tranter 
grondezza da la gruppa en l’armada e las indicaziuns davart auturs da discriminaziun particularmain 
auta tar militars da professiun e sutuffizieras da milissa.

Schuldads (masculins), la pli gronda gruppa areguard il grad en l’armada, vegnan numnads il savens 
sco quella gruppa che commetta violenza sexualisada verbala, nunverbala e corporala. A medem temp 
han schuldatas e schuldads il pli savens il sentiment ch’i na dettia nagina discriminaziun u violenza 
sexualisada en l’Armada svizra (12.0 %; a stgalim da sutuffiziers: 9.2 %; a stgalim d’uffiziers: 6.1 %). Quai 
inditgescha ina particularmain auta normalisaziun da discriminaziun e violenza sexualisada, resp. ina 
discreta sensibilisaziun per quests dus secturs tematics.

Per dunnas ed umens è la collavuraziun cun dunnas pli malempernaivla che cun umens. Ina decleraziun 
per quai porschan las indicaziuns avertas. Appartegnentas da l’armada rapportan da superiuras che 
las han tractads particularmain rigurus, las han insultà pervia da piculezzas ed han derasads currellas 
faussas davart lur vita sexuala. Quai exemplifitgescha ch’intginas dunnas en l’armada adopteschan en 
moda particularmain marcanta las normas masculinas e la svalitaziun da dunnas.

6	 Cumportament d’annunzia en l’Armada svizra
En il studi preschent èn tut las participantas e participants vegnids dumandads: «Sche Vus essas gia ina 
giada stads pertutgads da discriminaziun e/u violenza sexualisada en l’Armada svizra, avais Vus infurmà 
insatgi davart l’incident?» Igl è stà pussibel d’inditgar pliras respostas. Dunnas han rapportà pli savens 
ils incidents ch’umens. Umens percunter han inditgà pli savens ch’i n’haja dà nagin basegn da rapportar 
l’incident. Ils differents servetschs da cussegliaziun da l’Armada svizra èn vegnids consultads da 5.4 % da 
las participantas e dals participants en 72 cas, intginas persunas han dentant contactà plirs servetschs.

Il studi mussa che 38.9 % da las interrogadas e dals interrogads ch’èn stads pertutgads da discrimina
ziun e/u violenza sexualisada, resp. 53.7 % da quellas e quels ch’èn stads en situaziuns potenzialas  
da violenza sexualisada han betg rapportà ils incidents. Sco motiv principal vegn inditgà da las interro-
gadas e dals interrogads ch’els schlian talas chaussas cun sasez (63.8 %). Ils ulteriurs motivs numnads il  
pli savens èn la supposiziun ch’in avis vess be pegiurà la situaziun (40.5 %), il sentiment ch’in avis n’avess 
gì nagina schanza (34.5 %) u ch’els na savevan betg, a tgi ch’els avessan pudì sa drizzar (30.1 %).  
Quellas e quels interrogads na vesan l’Armada svizra pia betg sco in’organisaziun che protegia en tals 
cas cunter discriminaziun e/u violenza sexualisada.

En cumparaziun cun studis davart la Svizra (Golder et al. 2019, 16) èn las quotas d’annunzia tar posts 
uffizials en il studi preschent pli pitschnas, las quotas d’annunzia tar superiurs ed infurmaziuns d’eguals  
dentant pli autas. I para pia d’exister en l’armada ina tscherta cultura da dialog sco er proximitad 
sociala e camaradaria, las qualas pon servir sco punct da referiment. A medem temp èsi evident tenor 
las indicaziuns avertas ch’annunzias na vegnan savens betg prendidas seriusas u ch’incidents vegnan 
schizunt zuppentads. Quai rapportan 76 persunas. In’uffiziera (tud) scriva: «Jau sun vegnida mulestada 
pliras giadas, hai er annunzià ils cas, quels èn vegnids scuads sut maisa en».

7	 Discriminaziun e violenza sexualisada han effects negativs sin la sanadad e  
la prestaziun da las appartegnentas e dals appartegnents da l’armada 

Appartegnentas ed appartegnents da l’armada ch’èn stads pertutgads da discriminaziun e violenza 
sexualisada pretendan savens da sasez da betg basegnar agid. Quai sa mussa a maun da las respostas  
davart ils effects da discriminaziun e violenza sexualisada. Cun 51.9 % han las interrogadas ed ils  
interrogads inditgà il pli savens che las experientschas da discriminaziun e/u violenza sexualisada n’ha 
nagins effects sin els. Bleras e blers pertutgads expriman dentant ch’els pateschian corporalmain 
(9.3 %) u psichicamain (10.2 %) sut las experientschas da discriminaziun e violenza, ch’els dormian mal 
(19.4 %), ch’els na possian betg prestar medem bler (9.3 %) e na cuntinueschian perquai betg en il  
militar (pia n’aspirian betg grads pli auts, 11.5 %) u sa laschian regruppar (10.6 %). Sco effect negativ 
vegn cun 26.2 % numnà il pli savens: «Mintgatant pens jau che tut quai na fa nagin senn». Tranter las  
indicaziuns vegnan menziunads 109 giadas effects negativs sco quitads per l’atgna sanadad, la man-
canza da motivaziun, tristezza, resignaziun e ravgia. Exemplaricamain rapporta ina sutuffiziera (tal): «Il  
tschaffen vi da la lavur m’è passada, perquai ch’jau hai realisà che mia contribuziun a l’armada na  
vegn betg appreziada. Ils uffiziers da milissa m’han lavagà in pau quest’experientscha. Il tschaffen da 
cuntinuar en l’armada m’è passada.» 

8	 Sin via tar la toleranza nulla
Ils resultats da l’enquista mussan che bleras appartegnentas ed appartegnents s’engaschan gia ussa 
per la protecziun cunter discriminaziun ed egualitad. 78.4 % da las interrogadas ed interrogads indit-

geschan che la strategia da la toleranza nulla da l’armada vegnia impundida almain parzialmain fin  
fitg consequentamain. A medem temp èn dentant bleras furmas da discriminaziun e violenza sexuali-
sada normalisadas (cfr. Hlavka 2014). Sche violenza na vegn betg identifitgada e numnada sco tala,  
na po ella er betg vegnir tractada cun toleranza nulla.

Sco persunas che s’engaschan fermamain per la realisaziun da la toleranza nulla vegnan numnads il 
schef da l’armada, superiuras e superiurs directs, uffizieras professiunalas e da milissa. Ultra dals  
sutuffiziers da l’armada da milissa s’engaschan tenor las indicaziuns da las interrogadas e dals interro-
gads dapli che 50 % dal cader per la toleranza nulla.

Las indicaziuns avertas mussan, quant elementar ch’ina reacziun adequata d’eguals e superiurs è en 
l’armada (71 commentaris da 60 persunas). Intervenziuns en il senn da la toleranza nulla tar cas da 
discriminaziun e violenza sexualisada han in effect positiv sin il bainstar ed il sentiment da segirezza da 
las appartegnentas e dals appartegnents da l’armada.

Insaquants aspects impedeschan dentant er la realisaziun da la toleranza nulla. I dat ideas da las valurs 
cuntradictoricas tranter quels che s’engaschan per la toleranza nulla e quels che la refusan. Plinavant 
pon tscherts narrativs ch’èn savens bainmanegiads er impedir la toleranza nulla. A quai tutgan las ideas 
che tuttas e tuts portian en l’armada la medema unifurma e sajan damai eguals sco er che la presta-
ziun quintia e betg la schlattaina. Quests narrativs impedeschan savens che distincziuns existentas, 
sin las qualas svalitaziuns sa fundan, èn visiblas e pon vegnir sminuidas. Las indicaziuns specificas da 
mintga gruppa mussan exemplaricamain che l’unifurma na protegia betg cunter discriminaziun.

9	 Tge è il problem e tge far? 
Per stabilir ina cultura organisatorica inclusiva èsi necessari d’elavurar ils motivs per ils problems  
existents. Pir cura ch’ils motivs per ils problems existents èn enconuschents, po vegnir agì effectiva-
main cunter quels.

Ils resultats mussan che bain persunas da tut las schlattainas ed orientaziuns sexualas vegnan discrimi-
nadas ed èn pertutgadas da violenza sexualisada, dentant quellas il pli fitg che n’èn betg masculinas, 
eterosexualas e/u cis u che na correspundan betg a las normas predominantas en l’Armada svizra 
areguard il corp, la colur da pel, l’origin u la religiun. Quai sa manifestescha er en ina cultura organisa-
torica, en la quala discriminaziun e violenza sexuala en furma da commentaris lascivs, gests obscens  
u abus corporal èn integradas uschia en il mintgadi ch’ellas na vegnan betg vesidas u problematisadas.

A maun da la perscrutaziun da violenza pon ins categorisar violenza sexualisada sco instrument per 
svalitar e quai primarmain per mantegnair la superiuritad d’ina tscherta norma u structura. Violenza 
sexualisada vegn «betg il davos commessa per confermar las relaziuns da pussanza specificas per la 
schlattaina» (Lieber 2019). En il context da l’Armada svizra munta quai che l’ideal dal schuldà (masculin, 
alv, ferm, disciplinà) vegn mantegnì (Gopal 2023) cun sancziunar, tranter auter cun violenza sexuali
sada, persunas betg confurmas a quest ideal. Latiers tutga la refusaziun da cumpetenzas, da la par-
ticipaziun a discussiuns e da l’autoritad en posiziuns da cader da dunnas tras sexualisaziun, ma er la 
svalitaziun d’umens che na correspundan u na vulan betg correspunder a questa norma.

Per ch’appartegnentas ed appartegnents da l’armada vegnian appreziads en lur diversitad, sto l’idea 
da l’ideal dal schuldà e da la schuldata vegnir schlargiada. Plinavant dovri ina cultura organisatorica 
inclusiva, en la quala discriminaziun na vegn betg percepida sco ‘umor’ e la critica envers discriminaziun 
e violenza betg sco flaivlezza. Cunzunt en organisaziuns structuradas ierarchicamain, las qualas èn  
pli predispostas ad abus, è la protecziun cunter discriminaziun extendida centrala. Per garantir la pro-
tecziun cunter discriminaziun dovri damai la direcziun e posts cun las cumpetenzas d’agir necessarias.

Bler vegn gia fatg. Sco puncts da referiment pon vegnir numnads l’artitgel davart protecziun cunter  
discriminaziun en il Reglament da servetsch da l’Armada svizra (2022, art. 77), la Visiun da l’Armada svizra 
2030 ed il cumpass da scolaziun dal Commando d’instrucziun. Dapi la stad 2023 exista ina strategia da 
diversitad che ha sco finamira in’organisaziun inclusiva, uschia ch’i dat a l’intern da l’emprima pitga da 
la protecziun cunter discriminaziun e d’egualitad ina segunda cun mesiras generalas: L’analisa sistema-
tica e cuntinuanta e la meglieraziun da tut ils process vers objectivitad, opportunitad e transparenza. Ils 
resultats dal studi mussan dentant che las mesiras d’enfin ussa n’èn anc betg avunda extendidas.

Facit: Sin via tar in’Armada svizra inclusiva 
Il rapport preschent è in ulteriur pass impurtant per realisar ina cultura d’inclusiun e da toleranza  
nulla en l’Armada svizra. Quai vul dir ina cultura organisatorica, en la quala tut las appartegnentas ed 
appartegnents da l’armada pon sa sviluppar tenor lur diversitad e purtar lur potenzial. La finamira  
da l’Armada svizra è da garantir la segirezza psicologica da tuttas e tuts. Pia in’armada che cumprenda 
cumplessivamain l’obligaziun da provediment envers la truppa, la metta en la pratica e furma damai 
in’unitad interna, che pussibilitescha la realisaziun communabla da las incumbensas sa basond sin 
plaina confidenza vicendaivla, sin respect e sin reliabilitad. Be uschia pon las obligaziuns da l’egualitad 
e da la protecziun cunter discriminaziun vegnir realisadas, be uschia pon il potenzial e l’abilitad da  
sa defender da l’Armada svizra vegnir augmentads optimalmain ed il potenzial d’innovaziun vegnir 
sfruttà cumplainamain.

Il studi è l’emprima evaluaziun extendida davart discriminaziun e violenza sexualisada en l’Armada 
svizra e furma la basa per il svilup d’ulteriuras mesiras adattadas e fundadas sin resultats. Las cifras 
ed indicaziuns d’appartegnents da l’armada da tut las schlattainas ed orientaziuns sexualas areguard 
discriminaziun e violenza sexualisada èn a medem temp in clom da svegliar, cunquai che la dimensiun 
è considerabla ed il basegn d’agir è anc adina grond.

Il sguard sin l’Armada svizra è er adina in sguard sin ina part da la societad svizra. Cunzunt l’armada da  
milissa è entretschada fermamain cun l’entira societad. Violenza sexualisada e discriminaziun sa mussan 
dapertut en la societad ed en tut las instanzas da socialisaziun. Da realisar ina cultura organisatorica 
inclusiva e d’impedir discriminaziun e violenza sexualisada èn damai d’ina vart in’obligaziun da la so-
cietad che sto vegnir affruntada ensemen cun ulteriurs acturs ed acturas. Da l’autra vart èsi in’incum-
bensa specifica ed atgna ed ina responsabladad per l’Armada svizra resguardond sias structuras, sias 
finamiras e sias incumbensas.

I sto esser la finamira da crear maletgs differents ed eguals d’appartegnentas ed appartegnents da 
l’armada. En in emprim pass vul quai dir da percepir discriminaziun e violenza sexualisada sco tala ed er 
da las problematisar. Be sch’i vegn chapì, co ch’ina persuna vegn svalitada pervia da l’appartegnien
tscha ad ina gruppa u sco individi e pertge che quai è nuschaivel per l’individi, per la direcziun e per 
l’Armada svizra, pon persunas vegnir renconuschidas sco egualas en lur diversitad. I n’è betg simpel da 
daventar conscient da tals musters, perquai che bleras furmas da svalitaziun fan part dal patratgar e  
da l’agir dal mintgadi e vegnan consideradas sco normalas ed usitadas. Latiers èsi impurtant da rinfor-
zar la cultura da sbagls e d’emprender.

I dovra in dialog e process da transfurmaziun en l’entira organisaziun per percepir malgiustia e surpigliar 
communablamain responsabladad per quai, per sminuir discriminaziun e per crear ina cultura d’inclusiun 
e da toleranza nulla. L’Armada svizra ha l’incumbensa e la pussaivladad da contribuir per metter en la 
pratica la protecziun cunter discriminaziun e per realisar egualitad. E quai confurm als dretgs da tuttas 
e tuts appartegnents da l’armada sco er per garantir persistentamain l’abilitad da sa defender.

Uschia contribuescha l’Armada svizra a medem temp als sforzs da la societad cunter violenza  
sexualisada e discriminaziun.

